
  

 

14265/26    1 

 RELEX.4  MT 
 

 

 
Kunsill  
tal-Unjoni Ewropea 

 

 

Brussell, 12 ta' Ottubru 2026 
(OR. en) 

 
 

14265/26 
 

 
 

 
ELARG 192 
FIN 1434 

 

 

 

 

EŻITU TAL-PROĊEDIMENTI 

minn: Segretarjat Ġenerali tal-Kunsill 

lil: Delegazzjonijiet 

Suġġett: Konklużjonijiet tal-Kunsill dwar il-pakkett finanzjarju għan-negozjati mal-
Montenegro dwar l-adeżjoni 

 

Id-delegazzjonijiet isibu mehmuż il-konklużjonijiet tal-Kunsill dwar il-pakkett finanzjarju għan-

negozjati mal-Montenegro dwar l-adeżjoni approvati mill-Kunsill fit-12 ta' Ottubru 2026. 

ANNESS 

Konklużjonijiet tal-Kunsill dwar il-pakkett finanzjarju għan-negozjati mal-Montenegro dwar 

l-adeżjoni 

Il-Kunsill jilqa' l-progress li sar mill-Montenegro fil-proċess tal-adeżjoni tiegħu u jqis il-bidu tal-

ħidma interna dwar l-aspetti finanzjarji tal-adeżjoni futura tal-Montenegro bħala objettiv intermedju 

importanti. 

Il-Kunsill jieħu nota tal-Komunikazzjoni tal-Kummissjoni li tiddeskrivi pakkett finanzjarju għan-

negozjati mal-Montenegro dwar l-adeżjoni u l-valutazzjoni tal-impatt finanzjarju tal-adeżjoni tal-

Montenegro inkluża fiha (id-dokument 11098/26), filwaqt li jfakkar li l-ammonti kollha jibqgħu 

indikattivi. B'kont meħud tal-kummenti tal-Istati Membri li waslu abbażi ta' dan, inkluż dwar il-

metodoloġija użata għall-valutazzjoni tal-impatt finanzjarju fuq il-fondi taħt ġestjoni diretta u n-

nefqa amministrattiva, il-Kunsill jistieden lill-Kummissjoni tippreżenta abbozz ta' pożizzjoni 

komuni dwar il-kapitolu ta' negozjar 33 (dispożizzjonijiet finanzjarji u baġitarji) u, f'dan il-kuntest, 

tinkludi elementi aktar dettaljati dwar l-integrazzjoni tal-Montenegro fl-oqsma ta' politika differenti. 

Il-Kunsill jinnota li dan il-pakkett finanzjarju huwa bbażat fuq is-suppożizzjoni li adeżjoni possibbli 

tal-Montenegro tista' sseħħ matul il-Qafas Finanzjarju Pluriennali (QFP) 2028-2034 li jmiss. 

Il-Kunsill ifakkar li la l-Komunikazzjoni dwar il-pakkett finanzjarju għan-negozjati mal-

Montenegro dwar l-adeżjoni, u lanqas dawn il-konklużjonijiet, ma jistgħu jippreġudikaw il-

pożizzjoni tal-Kunsill fir-rigward tal-Qafas Finanzjarju Pluriennali 2028-2034. 

Id-data tal-adeżjoni tal-Montenegro mal-Unjoni Ewropea ser tiddependi fuq kemm il-Montenegro 

jissodisfa r-rekwiżiti pendenti kollha malajr, skont il-metodoloġija tat-tkabbir ibbażata fuq il-mertu. 

Madankollu, il-Kunsill jabel li l-kalkolu mudell tal-Kummissjoni tal-implikazzjonijiet finanzjarji ta' 

sħubija futura tal-Montenegro mal-UE, jgħin biex jipprovdi prevedibbiltà akbar lill-Unjoni Ewropea 

u l-Montenegro dwar il-ħtiġijiet futuri possibbli bil-ħsieb li tiġi garantita tranżizzjoni mingħajr xkiel 

tal-Montenegro għas-sħubija mal-UE. 

Mingħajr preġudizzju għall-pożizzjonijiet finali li għandhom jittieħdu, il-Kunsill iqis il-

Komunikazzjoni tal-Kummissjoni dwar pakkett finanzjarju għan-negozjati mal-Montenegro dwar l-

adeżjoni bħala pass importanti 'l quddiem u bażi għall-preżentazzjoni mill-Kummissjoni ta' abbozz 

ta' pożizzjoni komuni tal-UE dwar il-kapitolu ta' negozjar 33 (dispożizzjonijiet finanzjarji u 

baġitarji). 

Il-Kunsill jinnota li l-pakkett finanzjarju ppreżentat mill-Kummissjoni huwa fil-biċċa l-kbira bbażat 

fuq l-istess prinċipji u metodoloġija sottostanti għall-pakketti finanzjarji maqbula f'ċikli ta' tkabbir 

preċedenti. Il-Kunsill jissottolinja l-importanza li jiġu bbilanċjati l-ħtiġijiet speċifiċi tal-Montenegro 

minn naħa, mal-limiti fuq il-kapaċità ta' assorbiment min-naħa l-oħra, inkluża introduzzjoni 

gradwali adatta ta' ċerti punti ta' nfiq, fejn meħtieġ. 

Il-Montenegro għandu jiżgura, fi żmien debitu, li l-kapaċitajiet u l-istrutturi meħtieġa għall-ġestjoni 

soda u l-kontroll effettiv tal-istrumenti finanzjarji tal-Unjoni jkunu fis-seħħ f'konformità mal-acquis. 

Il-protezzjoni tal-interessi finanzjarji tal-UE hija tal-akbar importanza. 

Il-Kunsill jenfasizza li l-pakkett finanzjarju ġenerali għall-Montenegro għandu jiġi inkluż b'mod 

strett fl-isforz ġenerali għal dixxiplina baġitarja. 

Il-Kummissjoni mistiedna tippreżenta proposti adatti biex jittieħed kont tal-ħtiġiet ta' nfiq li 

jirriżultaw mill-eżitu tan-negozjati tal-adeżjoni. 

Il-Kunsill ser iżomm lill-Parlament Ewropew debitament infurmat dwar l-aspetti baġitarji fir-

rigward tal-konklużjoni tan-negozjati tal-adeżjoni mal-Montenegro. 

